ཁ་བྱང་།
 
༄༅།། དཀྲུག་མའི་ཁུ་ཞག
 
 
རྩོམ་པ་པོ།   ཨ་ཚབ་འཇམ་དཔལ།
 
བོད་རྒྱལ་ལོ།  ༢༡༤༡  ཕྱི་ལོ།  ༢༠༡༤ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།
 

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
རྩོམ་པ་པོ།  ཀུན་དགའ་སྲི་གཅོད།
 
བོད་རྒྱལ་ལོ།  ༢༡༤༡  ཕྱི་ལོ།  ༢༠༡༤ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

དབང་ཚད།
 
དེབ་འདིའི་དབང་ཚད་རྩོམ་པ་པོ་དང་།  རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།

འབྲེལ་བ་བྱེད་ཡུལ།
 
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email:knd1@tcbci.org 
Email: tcbc@tcbci.org
Website: www.tcbci.org  www.rigzod.org

ཆེད་བརྗོད།
 
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

རྩོམ་པ་པོ་ངོ་སྤྲོད།
 
 
སྒྱུ་རྩལ་སྙན་ངག་གི་འཕྲུལ་དེབ་འདིའི་བྱེད་པོ་ལགས་ནི།  འདི་ནས་ཁ་གསལ་ཆེད་གཉེར་གྱིས་མ་སྨྲོས་ན་ཡང་།  དྲྭ་གྲོགས་ལྷན་རྒྱས་ཡོངས་ལ་ཆ་ཡོད་རྒྱུས་མངའ་ཆེ་བ་ཞིག་ཡིན་ཚོད་འདུག ཨང་ཅི་རེད་ཟེར་ན།  འདིའི་བྱེད་པོ་ཨ་ཚབ་འཇམ་དཔལ་ཁོང་ནི།  སྒྱུ་རྩལ་བརྩམ་ཆོས་ཀྱི་ཕྱོགས་ནས།  དྲྭ་ལམ་ཀུན་ཏུ་གདན་ཐོབ་ཚད་ཅན་ཟིན་ཏེ།  རིགས་མཐུན་དཔྱོད་ལྡན་མང་བོས་འཚང་ཀ་ཤིག་ཤིག་གིས་བསྔགས་པ་སྒྲ་བརྒྱའི་གླུ་དབྱངས་བླངས་དང་ལེན་གྱིན་པའིི་མིག་དཔེ་གཟི་བྱིན་ཅན་ཞིག་ཏུ་འགྱུར་གྱི་ཡོད་པ་ལྷང་རེད།  རྩོམ་པོ་ཁོང་ནི་སྤྱིར་བཏང་།  རང་དགོན་ནས་ཤེས་བྱའི་རྨང་གཞི་ཐོག་མར་བསགས་ཏེ།  བོད་ནང་གི་མཚན་ཉིད་སློབ་གཉེར་གྱི་ཆ་ནས་གྲགས་སྙན་ཕྱོགས་ཀུན་ལྡིར་ཞིང་གནའ་བོའི་ཤེས་རིག་གི་རྫོང་སྟུག་པའི་གདན་ས་སྟོད་སྨད་ཀུན་ཏུ་ལོ་མང་ཉུལ་ནས་ཤེས་རབ་ཀྱི་རྙེད་པ་ཕུན་སུམ་ཚོགས་པ་ཐོབ་ཡོད།
ནང་དགོས་དམིགས་བསལ་ཏུ།  རིག་གནས་ཀྱི་ཐད་ནས་མཚན་སྒྲ་སྙན་མོ་འཛམ་གླིང་ས་སྒང་ཟླུམ་པོ་རུ་ཡལ་མེད་རྩོལ་མེད་དུ་འབར་བའི་མཁས་དབང་གང་མང་གི་ཕ་གཞིས་རེབ་གོང་རིག་འབྱུང་གྲོང་ཁྱེར་དུ་ཆེད་ཕེབས་ཞུས་ཏེ།  བརྡ་སྤྲོད་གཞུང་དང་།  ལོ་རྒྱུས་རིག་པ་སོགས་ཀྱི་ཤེས་བྱ་ལ་འབད་པ་ཤ་ཐང་གིས་བརྡར་ཤ་རྣོ་ངར་ཅན་བརྒྱུད་དེ་བློ་སྐྱེད་ཀྱི་རྣམ་གྲངས་སྨོན་འོས་པ་བཞེས།  ལྷག་པར་ལྷག་ཏུ།  སྙན་ངག་གི་ཕྱོགས་ལ་རིགས་གཅིག་རྐང་འཛིན་གྱི་འདུན་མོས་རྩེ་གཅིག་ཏུ་སྒོམ་གྱིན། གཉིད་བཅག་ཟས་བརྗེད་ཀྱི་དཀའ་བ་ལོ་ཟླ་ཡུན་རིང་ལ་མཐའ་འཁྱོལ་བརྟན་བརླིང་གི་གོ་རིམ་ཁྲོད།  ཁྱུ་བརྒྱའི་སྔུན་ཆོད་པའི་རྣམ་དཔྱོད་ཀྱི་མཛེས་སྡུག་བླ་ན་སྒེག་པ་ཐོབ་ཅིང་།  སྒྱུ་རྩལ་སྙན་ངག་གི་མགྲིན་པ་ཀློང་ཡངས་བའི་དཀྱིལ་འཁོར་ནི་རིགས་མཐུན་གཞན་དག་ཕྲག་དོག་གིས་འཚིག་འགྲོ་བའི་དགེ་ལེགས་ཀྱི་དཔལ་ཡོན་རྣམ་པར་བཞད།   
སྙན་ངག་པ་ཁོང་ནི་སྐྱེས་ཐོབ་ཀྱི་རྣམ་རིག་གསལ་ཞིང་མཉེན་ལ་ལྷུག་པོར་གྲོལ་བའི་སྟེང་།  རང་བཞིན་གཉུག་གཤིས་ནས་མགྲིན་པའི་ངག་སྒོ་ཁྱོན་ཡངས་བའི་ཆ་རྐྱེན་འོག   སྙན་ངག་ཆེད་ལས་ཀྱི་སྦྱང་སྟོབས་རྣལ་མའི་རྟོགས་པ་འཕེལ་རིམ་ནང་།  གནའ་སྲོལ་མེ་ལོང་མའི་འབྲི་སྟངས་ཚིག་རྒྱན་སྙན་ངག་ཙམ་པོ་ཤར་དུ་གཡུགས་ཏེ།   འཛམ་གླིང་རང་བཞིན་ཅན་གྱི་སྒྱུ་རྩལ་རྣམ་པར་རྒྱལ་བའི་རང་མོས་སྙན་ངག་གཉུག་གཤིས་ཚོར་བ་འཁྲིགས་པའི་རྩོམ་ཐབས་ཀྱི་སྔུན་གྲལ་སྙེག་གིན་ཡོད།  འདི་ནི་སྤྱིར་བཏང་སྙན་ངག་པ་གྲགས་ཅན་ཚོའི་མི་ཚེའི་གོ་རིམ་ཞིག་ཡིན་པ་ལ་མིག་ལྡན་སུ་ཞིག་སྙོན་ཨང་།
རྩོམ་པོ་ཁོང་གི་ཕ་ས་ཨ་མདོ་རྔ་ཡུལ་དུ་ཆ་བཞག་ན།  སྙན་ངག་གི་རོ་ལ་སྲེད་པ་དྲག་ཏུ་རྒྱས་ཤིང་།  སྙུ་གུ་འཆང་བ་གནམ་གྱི་སྐར་ཚོགས་ལྟར་འཁྲིགས་ན་ཡང་།  ཁོང་དང་ཁོང་ལྟ་བུའི་སྙན་ངག་གི་བྲོ་བ་དགུ་འགྱུར་རྩལ་དུ་སྤྲུག་ནུས་པའི་ངོ་མཚར་ཅན་ནི་རེ་གཉིས་ཙམ་དུ་གདའ་སྟེ།   སྙན་ངག་ཟེར་བའི་སྒྲ་དོན་ལ་བློ་གྲོས་གཏིང་ཚུགས་ཤིང་མཐོང་བ་དཀྱེལ་ཡངས་བའི་ངེས་དོན་གྱི་སྙན་ངག་པ་ཞིག་ཡིན་ཕྱིན། ༼རྨི་ལམ་ནག་པོ་༽དང་༼དཀྲུག་མའི་ཁུ་ཞག་༽ཏུ་མཚན་སྒྲ་གསོལ་བའི་འཕྲུལ་དེབ་འདི་གཉིས་ལ་སྤྱན་གཟིགས་གནོངས་དང་།  རྩོམ་པོ་ཁོང་གིས་སྙན་ངག་ལ་བཅངས་བའི་ལྟ་གདེང་གི་ཚད་རིམ་དང་། 
སྙན་ངག་ལ་བྱང་བའི་ཤེས་རབ་ཀྱི་མཛེས་སྡུག་འདི་དང་དེའོ་སྙམ་དུ་ཧ་ལས་པའི་རྣམ་པ་ནས་མཇལ་རྒྱུ་གདོན་མི་ཟ་བ་ལས་གཞན།      སྙན་ངག་གི་གནད་དོན་གང་དུ་ཡོད་པའི་ངོས་འཛིན་རབ་རིབ་ཙམ་ལས་མགོ་མ་ཚོས་ཀྱང་།   སྙན་ངག་ལ་མི་ཚེ་ཁེན་ནས་ཡོད་མདོག་ཚོའི་ངོ་ལ་ཆ་མ་འཚལ་ལོ།།    
རྩོམ་པོ་ཁོང་ནི་ལོ་ཁ་ཤས་ཀྱི་སྔོན་ནས་དགོན་སྡེ་དང་སློབ་གྲྭ་ཆེ་ཆུང་འགའ་རེར་རིག་གནས་སློབ་དཔོན་དུ་གདན་
ཞུས་ལྟར་སྐུ་ངལ་ལ་མ་འཛེམ་པར་ཕེབས་ཀྱི་ཡོད།  ད་ལྟ་སྐུ་ཉིད་ཀྱིས་རང་དགོན་རྔ་ཡུལ་བསེ་དགོན་པའི་ནང་བསྟན་རྨང་གཞིའི་སློབ་གླིང་གི་སློབ་གཙོ་རྒན་པའི་འགན་བཞེས་ནས་བཞུགས་སུ་གསོལ་བ་ལགས་སོ།།
 
   རྩོམ་པོ་ཁོང་གི་ངོ་སྦྱོར་མདོར་བསྡུས་ཉུང་ངུ་ཙམ་པོ་འདི་ཁོང་ལ་རྒྱུས་ཡོད་འདྲིས་ཆ་རིང་བའི་ཕྲན་ཤར་ཕུན་ཚོགས་དགེ་ལེགས་སུ་འབོད་པས་ཡི་རངས་འདུད་པ་དང་བཅས་ཏེ་བྲིས།

ཁ་བྱང་།
 
 
དཀྲུག་མའི་ཁུ་ཞག
 
 
ཨ་ཚབ་འཇམ་དཔལ།

ཨེ་ཡིན་ནམ།
 
 
སྒོམ་ཆེན་ཏིང་འཛིན་གྱི་མཚོ་མོ་གཡོ་སྐྱོམ་མེད་ཀྱང་།།
ཆུ་སྲིན་བསམ་ནག་ཚོས་སྡེར་མོས་བྲད་བྲད་བཏང་ན།།
བྱམས་པའི་ཀ་བ་དེ་འགྱེལ་བའི་སྔ་ལྟས་ཤར་སྐབས།།
བདག་མེད་སྐུད་པ་འདིའི་ནུས་པ་ཧ་ཅང་ཞན་འདུག།
 
མཐའ་བཞི་སྐྱེ་འགོག་གི་རྒྱ་མས་ལྕི་ཡང་འཇལ་ན།།
དུས་མཐའི་སྐུ་ལོ་ཚོའི་སེམས་ཀྱི་གུར་ཁྱིམ་དེ་རུ།།
ངེས་འབྱུང་རྒན་པོ་དེའི་རེ་བའི་མིག་ཟུང་སྐོར་སའི།།
བདག་མེད་རྟ་ཕོ་ཡི་རྐང་རྗེས་ཉག་གཅིག་མི་མངའ།།
 
ཐུབ་པ་སངས་རྒྱས་ཀྱིས་ངལ་དུབ་མཐའ་རུ་བསྐྱལ་ནས།།
ཆོས་བརྒྱད་རྨི་ལམ་གྱི་ན་བུན་དྭངས་ཐབས་བསྩལ་བ།།
དུས་མཐའི་སྐུ་ལོ་ཚོའི་གཤེད་མའི་དོད་དུ་བལྟས་པས།།
འོག་མིན་བདེ་ལྡན་ནས་མིག་ཆུ་འདོན་དགོས་བྱུང་སོང་།།
 
ཕུ་མདའི་སྨག་རིམ་དེ་སྟོང་པའི་དབྱིངས་སུ་བྱིང་ནས།།
ཉི་མའི་དཀྱིལ་འཁོར་གྱི་ཆ་ལག་ཡོངས་སུ་རྫོགས་སྐབས།།
འཁོར་འདས་ས་མཚམས་ནས་དྲང་མོའི་གཡུལ་ཞིག་བཤམ་ན།།
བདེན་པའི་ཐིག་ཤིང་གིས་འགྲམ་ལྕག་ལན་འགར་གཞུ་འམ།།

ཚོར་བ་འཇིངས་ལྷུང་མ།
 
 
དྲི་མངར་སྐྱུར་འདྲེས་པའི་འདབ་བཟང་གི་ལྗོན་པ།།
ས་བྱང་ཐང་སྐྱ་མོའི་ལྟེ་བ་རུ་སྐྱེས་པ།།
དུས་བཞི་ཡི་མནར་གཅོད་ཚད་མེད་ཀྱིས་བཙེས་སྐབས།།
མདོག་ལྗང་ལོ་མ་འགྱུར་བརྟན་བརླིང་གི་འགྲེང་ངམ།།
 
དགུན་ལྷགས་རླུང་ཁ་བའི་རེག་བྱ་དེས་བྲབས་ཤིང་།།
དབྱར་ཆར་དང་སད་ཀྱིས་དྲག་སྤྱོད་ཀྱིས་བསྣུན་ཚེ།།
གཡུར་འབར་བའི་དུས་ལ་ཞུམ་མེད་དུ་སྐྱོད་ནས།།
གཤིས་རྣོ་ལ་བཅོས་པའི་རྣམ་པ་དེ་ཡོད་དམ།།
 
ཆོས་སྟོང་བ་ཉིད་ཀྱི་ཐེམ་སྐས་ལ་བགྲོད་སྐབས།།
རྫུན་སྒྱུ་མའི་གཟེབ་ཀྱིས་རྡོག་སྣེ་ནས་དྲུད་ན།།
བཟོད་དཀའ་བའི་རྣོ་དབལ་ཁྲི་སྟོང་གིས་རེག་བྱ།།
གཏིང་རུས་པའི་གསེབ་ཏུ་བཟོད་མེད་ཀྱིས་འགྲེང་ངམ།།
 
དབུས་ཇོ་བོའི་སྟོད་ཁེབས་བྱ་གླག་གིས་བཅོམ་ནས།།
རི་གཙང་བོ་བརྒྱུད་ནས་རྒྱུས་མེད་ལ་སོང་ཤུལ།།
ཆོས་གླེ་བམ་ཁྲོད་ཀྱི་ལུང་ཚིག་འགའ་སྒྲིག་པས།།
དུས་རིང་བོ་ཆོད་ཀྱང་དབྱར་གཞུང་དེ་མཐོང་ངམ།།
 
སེམས་གསལ་སྟོང་འཛིན་མེད་གཡའ་དག་གི་མེ་ལོང་།།
ཡིད་ཚོགས་དྲུག་དཀྲུགས་པའི་རྦ་རླབས་ཀྱི་དབྱིངས་ལ།།
དཔྱད་བཅོས་ཀྱི་དམིགས་པ་རོལ་སྙོམ་ལ་མཛོད་དང་།།
ཚངས་མགུར་གྱི་གླིང་བུ་ཅི་དགའ་རུ་དཀྲོལ་ནུས།།
ཁམས་ཡུལ་ཤུལ་གྱི་གྲུ་ཟུར་ཞིག་ནས།

ཡོད་ཚད་མེ་ལྕེ་ནག་པོ་རེད།
 
 
ཀུན་དགའ་ཐུགས་རྗེ་དཔལ་གྱི་འདས་མཆོད་ཉིན་གསོལ་བ་བཏབ་པ།
 
མི་སྡུག་མཐིལ་གྱི་གཅོང་ཟོམ་སྐྱོ་བོ་གཟེར་མ་འཛིངས་བའི་བྱེ་ཐང་ན།།
མཚོ་མོ་དམར་བོའི་ཀློང་ལ་བྱིང་བའི་ཉམ་ཆུང་སྲིན་འབུ་མེ་ཁྱེར་ལ།།
རྫུན་མའི་རོ་ཤུན་ཐལ་བར་བརླག་པའི་བསིལ་འཇམ་འོད་ཀྱི་ལག་པ་དེ།།
གང་དགར་སྟོང་བའི་དབྱིངས་ལ་སྦྲེལ་ནས་གཉོམ་པའི་མིག་ཟུང་ཞིབ་བཅོས་མཁན།།
རྟེན་འབྱུང་སྒྱུ་མའི་སྒྲོག་ལས་ཤོར་བའི་སྣང་སྟོང་འཁྲིགས་པའི་དཔལ་ལ་འདུད།།
 
འཇིགས་སྐྲག་དངངས་བས་འགད་ལ་ཉེ་བའི་ཐིག་ལེ་ལྗིང་ཁུ་འཚོལ་བ་ལ།།
ཤེལ་གྱི་ཞིང་ས་གཤིན་པོའི་ལྡེབས་སུ་དང་བའི་མྱུ་གུ་འདེབས་སྟངས་དང་།།
བརྒྱད་ཟུང་རྡེའུ་ཆུང་མདོག་གི་གསེབ་ཀུན་སོ་སོར་འབྱེད་པའི་ལག་ཐབས་དག།
གདོད་ནས་བདེན་མེད་རྡུལ་གྱིས་གྲུབ་པ་ཡོད་ཚད་གསལ་པའི་རྣར་བྱིན་པའི།།
ངོ་མཚར་གཟུགས་ཀྱི་མཚོ་ཆེན་གཏིང་གི་གཟུགས་མེད་ཨུཏྤལ་བྱིན་རླབས་ཅན།།
 
ལྷགས་པ་བཙན་པོའི་ངར་ཁ་འཐུངས་བའི་ལྕགས་ཀྱི་ཆར་བའི་ཟུར་ཤུགས་ཀྱིས།།
མྱ་ངན་འདམ་མྱག་འཁོར་བའི་ཐང་གི་སྐྱོ་ཉམས་དོད་པའི་སྦྲང་མའི་གདོང་།།
སློག་པའི་རྨ་ཁ་རྣོ་ལྕགས་མཁྲེགས་པོ་ནང་དུ་ཤོར་ནས་སྙིང་ཕུག་པ།།
ཤུལ་མེད་འཚོབ་པའི་གསོ་སྨན་བྱིན་ཅན་བདེ་ལེགས་བསྲིངས་བའི་ཤེས་རབ་མིག།
ཐོགས་རེག་བྲལ་བ་སྟོང་བའི་བྲག་ལ་རྐང་རྗེས་དཔར་བའི་འོད་ཕུང་མཆོད།།
 
མི་མཐོང་ཁྲིམས་ཀྱི་ལྕགས་སྒྲོག་སྲ་མོ་ཤེལ་དཀར་གླང་བོ་འཆིང་བྱེད་རིགས།།
གཉུག་མའི་གཤིས་ལ་གྲངས་མེད་སྔོན་ནས་བཟོ་བའི་ཆུ་སྲིན་སྡེར་མོའི་དབལ།།
ཕ་གིའི་བྱེ་ཐང་སྐྱོ་བོའི་ཀློང་ན་བཀྲག་མདངས་འཚེར་བ་སྨིག་རྒྱུའི་གྲོང་།།
ཡོད་ཚད་བཅོས་མའི་རང་ངོ་སྤྲད་པས་བདེན་འཚོལ་མེ་ལོང་དུངས་ཤ་ཅན།།
ཆུ་ཤེལ་དྭངས་མོའི་རྡུལ་གྱིས་བཞེངས་བའི་བསིལ་བྱིན་ཟླ་བ་ནག་པོ་རྒྱལ།།
 
གཟུགས་ཀྱི་ཐོ་ཡོར་རླུང་གིས་སེད་པའི་གཏམ་རྒྱུད་ལྗིང་ཁུའི་འདྲི་རྟགས་ངོར།།
གཤོག་པ་སྐྱེན་པོའི་རླབས་ལ་སྦྲེལ་བའི་ལྷིང་བའི་གོམ་སྟབས་གྲུ་གསུམ་འཁྱུགས།།
སྟོང་བའི་དབྱིངས་སུ་ལྷིང་འཇགས་འཚོ་བ་རེག་པའི་ཚོགས་དྲུག་རྒྱུ་བའི་སྒྲ།།
ལྐོག་གྱུར་སྟོང་གི་ཡོལ་ནས་བླངས་ཏེ་སྐལ་ལྡན་ལང་ཚོ་འབར་བའི་གཉེན།།
རབ་ཡངས་ཀློང་ལས་ཤུགས་ཀྱིས་བརྡོལ་བའི་གཙང་ཆབ་སྔོན་པོའི་ཟུར་མིག་དྲན།།
 
རིང་བོར་བསྲིང་བའི་གཤོག་རླབས་གཅིག་གིས་ས་ཆེན་ཤོག་ལྷེ་བཀླགས་པ་དེས།།
ཆུ་བུར་མིག་གི་རྙི་ལས་ཤོར་བའི་གནམ་སའི་མཐའ་ཡི་འཛུམ་མདངས་ཤིག།
ཕུན་ཚོགས་གཞན་གྱི་དགོད་སྒྲ་གང་གིས་འཚབ་པར་དཀའ་བ་ངོ་སྤྲད་ནས།།
ཁ་དོག་མཚུངས་མིན་གདོང་མདོག་ཚོགས་ལ་གསུབ་ཐབས་བྲལ་བའི་རྨ་ཤུལ་རེ།།
རྩོལ་མེད་ལྷགས་པ་བཙན་པོས་བཞག་པ་བརྒྱད་ཅུའི་མཐར་ཡང་ཡལ་ཐབས་བྲལ།།

འཇག་མའི་ཚིགས་ཀྱིས་རང་སླུ།
 
 
ཡངས་བའི་ཀློང་ཆེན་བསྲིངས་བའི་དབེན་ཐང་དུ།།
ཁ་དོག་ལྗང་ཁུའི་མཚོ་མོ་སྐྱོམ་པའི་ལྡེབས།།
ཉ་གཅོང་ཚོམ་གྱིས་རྣ་བ་གཟེངས་ཚུལ་དེས།།
གནམ་སའི་མཐའ་ནས་ཅི་ཞིག་འབྱུང་བ་རྟོགས།།
 
རེ་བའི་དག་ཞིང་ཁ་དོག་ལྗང་ཁུའི་དྲྭ།།
མིག་གི་ལྡེབས་ན་རྒྱུ་ཚུལ་སྣ་ཚོགས་ཡོད།།
གསོབ་གཟུགས་ཚེར་མའི་ཁ་སྤུ་གཟེངས་པ་ལས།།
འོད་ཀྱི་ཐང་ཆེན་རྡོག་པས་སྤྱོད་པར་འོས།།
 
རི་བོ་དམར་པོའི་རྩེ་ཡི་འདོད་དགུའི་ཁྲིས།།
རྨི་ལམ་མོག་པོའི་ལྷིང་འཇགས་དཀྲུག་ན་ཡང་།།
ཆུ་སྲིན་ལག་པ་གཟེངས་བའི་གཡོ་ཐབས་ལས།།
སྒོ་གསུམ་རྦ་རླབས་བསྐྱོམ་པའི་ཀླུང་དེ་སྟེན།།
 
སྣ་ཚོགས་གཟེར་བུས་བཙེས་པའི་ངལ་དུབ་མཚོན།།
གཟུགས་མེད་གཟུགས་ཀྱི་རྣོ་ཁ་མཙན་པོའི་རོ།།
སྤྱི་རྒྱ་སྟོང་གི་ལྕི་བ་འདེགས་པའི་ཚིགས།།
འཇག་སྐྱ་ཁེར་སྐྱེས་ཟོལ་ལ་བསྟིམས་དོན་ཅི།།
 
སྟོང་པའི་དབྱིངས་ལ་ཁྲིམས་ཀྱི་ར་བ་བསྲིངས།།
འོག་འགྱུ་སེམས་ལ་སྒྲོག་གི་འཆིང་ཐག་ཡལ།།
ཕྲ་ཕུང་སྐྱེན་པོ་མགོ་བོ་སྤྲིན་རིམ་ནས།།
མགུལ་པའི་ཐོབ་ཐང་སུ་ལ་ཁྱབ་ནས་ཡོད།།

བྲོས་ནས་ཕྱིར་བལྟས་པ།
 
 
རློན་ཤ་ཆགས་པའི་འཁོར་བའི་གཞོན་མདངས་ལ།།
ཚོར་བའི་གཤོག་པ་གཡོ་བའི་སྟངས་སྟབས་ཀྱིས།།
རི་ལ་འདྲོགས་པའི་བྱ་བཏང་བསམ་གཏན་ཚོའི།།
རླུང་གིས་བསེད་པའི་འདུ་སྣང་ཤིན་ཏུ་ཕངས།།
 
སེམས་ཀྱིས་བརྡུངས་བའི་ནམ་མཁའི་ལྟོ་བ་ལ།།
རླུང་གིས་བཟོས་པའི་སྒྲོ་ཐུར་སྐྱོད་པ་ན།། 
གཅེས་པའི་དཔལ་ལ་འཇམ་པོའི་རྩི་བྱུགས་པ།། 
སྩོལ་མཛད་འཁོར་བའི་སྙིང་བོར་སྐྱབས་སུ་མཆི།།
 
གཅེར་བུར་བུད་པའི་མེ་ལོང་ནག་པོ་ཞིག། 
མཚན་མོའི་ཨུ་ཁུང་བརྒྱུད་ནས་བརྒལ་བ་དེས།། 
རྣལ་མའི་ཁྲག་གིས་བླངས་བའི་གླུ་ཆུང་དེ།། 
རྩ་ཕྲན་གྲངས་མེད་རྩེ་ནས་ཟགས་ཚུལ་ལེགས།།
 
ལུས་ཀྱི་བ་སྤུར་ཐོགས་པའི་ཆུ་རྡུལ་ཞིག། 
གཡུང་དྲུང་གསང་བའི་དྲྭ་ལམ་བརྒྱུད་པ་ན།། 
བྱིས་ཆུང་རྣམ་ཤེས་བོར་བའི་རྐང་སྒྲའི་ཉམས།། 
མུན་པ་མེ་ཏོག་འདྲ་མོའི་བྲང་ནས་འཐོར།།
༡༠༡༣ ༢༨

ཁེར་བའི་མགུར། 
 
 
འབྱམས་ཀླས་ཕ་མཐའ་མེད་པ་གྲུ་གཟིངས་ཀྱི་སྟེང་ན།། 
སྣ་ཚོགས་དྲྭ་བར་སྦྲེལ་བའི་ཚོར་རྟོག་གི་འདུ་འགོད།། 
སྣེ་མང་ཡལ་ཀ་འཛིངས་བའི་གཉུག་གཤིས་ཀྱི་ལྡེབས་ངོགས།། 
མྱོས་བུམ་དུད་པའི་དུངས་བ་ཐང་མ་རུ་བཀྲམ་འདུག། 
 
ལྷ་ཡི་སྐྱེམས་ཆང་བཞེས་པའི་བདེ་གཟུགས་ཀྱིས་ཅི་བྱ།། 
གམིགས་མེད་སྟོང་བའི་རྐང་རྗེས་བདེན་པ་ལ་མི་མཇལ།། 
འོག་འགྱུ་རྟོག་སྣང་ཕྲ་མོའི་དོས་ཐག་དེ་ལྡན་ཚེ།། 
བཅོས་མིན་རང་གྲོལ་བུས་པའི་གོམ་འགྲོས་ལ་ཉན་འདོད།། 
 
ཡོད་ཡོད་འདྲ་བའི་མེ་ལྕེ་ཙག་ཙག་ཏུ་མཆེད་ལ།། 
མེད་པའི་མཚན་མ་སྒོ་གླེགས་གཞན་ཞིག་ཏུ་ཤར་ཚེ།།
སྟོང་བའི་གཟུགས་ལ་འགྲམ་ལྕག་ཚ་དྲག་རེ་བྱིན་ཏེ།། 
སེམས་ཀྱི་བུས་པ་མཁའ་དབུགས་ཁམ་གང་ལ་འདྲེས་སོང་།།

དཀྲུག་མའི་ཁུ་ཞག
 
 
བྲང་ལ་བཏབ་པའི་ལྷན་པ།།
དེ་འདྲའི་བརྗིད་ཉམས་བྲལ་ཡང་།།
རང་རང་རྨི་ལམ་ཞིང་ན།།
ཟད་མེད་མངར་ཁ་རྒྱས་ཡོད།།
 
སྟག་ལ་བཀྲ་བའི་མཚོན་ཁྲ།།
གཡུ་ཤུག་ཚལ་གྱི་དྲི་བསུང་།།
ལོ་མང་བསྙལ་བའི་སྐྱེམས་ཆང་།།
བསེ་སྦུར་ལུས་ལ་མཛའ་འམ།།
 
བྱང་ཐང་དཀྱིལ་གྱི་ཀོར་མ།།
གཡག་རོག་ཟེ་ཡི་བ་སྤུ།།
སྦྲང་གཤོག་ཁུད་ཀྱི་དག་ཞིང་།།
གནས་བདག་ཅིག་གིས་རུམ་ཆོག།
 
རྒྱ་མཚོའི་གཏིང་གི་མྱ་ངན།།
རི་ལ་འཁོར་བའི་གླུ་སྐད།།
ལྡེབས་སུ་བཀྲམ་པའི་ན་བུན།།
བྱ་བཏང་འཚོ་བ་ཡིན་ཆོག།
 
སྒྲ་སྒྱུར་གླིང་ནས་མཆེད་པའི།།
གྲུ་འདེགས་དབྱུག་པ་ལྗང་ཁུ།།
མིག་ལ་སྣང་ཚུལ་མང་ཡང་།།
འཚོ་བར་དགོས་མཁོ་ཆེ་འདུག།
 
ཆར་བ་དགུང་ནས་ལྷུང་ཡང་།།
འབབ་ས་མིག་གི་དབུས་རེད།།
མིག་ལ་གཙེ་བའི་ཟུག་རེག།
སེམས་པ་འབིག་པའི་གཟེར་བུ།།
 
རྐང་བ་འདམ་ལ་ཟུག་ཀྱང་།།
སྒོམ་ཐག་རི་ལ་བསྲིངས་བ།།
འཇག་སྐྱ་ཁེར་སྐྱེས་ཤིག་གི།།
མནོག་ཆུང་མཁོ་ཆས་མིན་འགྲོ།།
 
རྣ་སྒོར་སྒྲོགས་པའི་ཅོང་སྒྲ།།
ཡུན་གྱིས་གཏིང་དུ་ལྷུང་ན།།
ཆོས་པའི་ལ་ཐོད་སྙི་མོ།།
བྱེ་མའི་རྡུལ་ལ་ཨེ་འདྲེས།།
 
རྣམ་ཤེས་བཅོས་མའི་གཉེར་མ།
སྙོར་འདོད་ཡི་ག་མི་འདུག།
རང་བྱུང་སྨུག་རྒྱུའི་འཇམ་ཤ།།
སྤྱིལ་བུའི་ཕུག་ནས་སྒུག་ཡོད།།

ཚོར་བ་རླུང་གིས་སྤུར་ཚུལ།
 
 
མི་ཟད་བྱེ་མའི་ཀློང་ཆེན་བགྲོད་པའི་སྐབས།།
མདུན་ཐད་བྲག་རིའི་ཐེམ་པ་འཐོར་གྱུར་ཀྱང་།།
ཤུལ་དུ་བོར་བ་དོས་ཐག་རྩུབ་མོའི་རོ།།
བྱེད་པོ་མེད་ཀྱང་ཕྲག་པའི་གསེབ་ཏུ་བབས།།
 
ཕྱི་འདང་རྩིས་ཀྱི་ཐ་གུ་བསྐྱངས་བ་ན།།
དྭངས་མོའི་བརྙན་ཤེལ་འཕྲུལ་གྱི་ལྡེབས་དངོས་སུ།།
རབ་རིབ་འཁྱུག་པའི་ན་བུན་ལྗང་ཁུའི་དྲྭ།།
ལྕུག་ལྕུག་འདར་ཞིང་ཐར་ཐར་བྱོ་ལ་བྲེལ།།
 
མེ་ལོང་དཀྱིལ་དུ་སྦས་པའི་རྒྱ་མཚོའི་འཇིངས།།
གཟུགས་མེད་རླུང་བུ་ནག་པོས་དཀྲུགས་པ་ཡིས།།
གྲོལ་བའི་རླབས་རིས་བར་མེད་མཆེད་པའི་རྩེར།།
འོད་ཟེར་ལྷན་པ་ཙམ་གྱི་བདེ་དྲོད་འབུས།།
 
ཐོད་པའི་ལྡེབས་སུ་བྲིས་པའི་སྡུག་བསྔལ་དང་།།
རྨི་ལམ་གཏིང་དུ་འཕྱོ་བ་གཤེར་བའི་རླན།།
ཡུན་རིང་བསྲུབས་པའི་མྱུ་གུ་ནག་པོའི་དཔལ།།
སྙིང་གི་ཁོང་ནས་ཕྱི་རོལ་གཟུགས་སུ་བལྟམས།།
 
མི་རྟག་རང་སྒྲ་བོར་བའི་མཚོ་ཆེན་སྟེང་།།
འཕྲེད་དུ་དཔྱངས་བའི་ཚོགས་དྲུག་བཏག་པའི་ཟམ།།
འདོད་པའི་མི་ཐུང་དཔུང་གིས་བསྒུལ་བ་ན།།
ཅི་འདྲའི་སྐྱོམ་ལ་གཅེས་སུ་འོས་པར་ཉིད།།
 
གློག་བཞུ་དཀར་པོའི་འོག་ནས་བཏབ་པའི་ཐིག།
དབུས་ཀྱི་ཆོས་གྲྭའི་ཅོང་ལ་གཟས་ཆེ་ཡང་།།
ཡར་ཆབ་གཙང་བོའི་འགྲམ་དུ་འགུལ་བ་དེ།།
ཚོར་བའི་ཟེགས་མ་རླུང་གིས་སྤུར་ཚུལ་ཉིད།།

ཐོལ་བྱུང་དུ་ཞོགས་པའི་འབོལ་རྩོམ་བཅད་མ།
 
༡
འཇིག་རྟེན་ལྟད་མོར་རྔམ་པའི་ཆགས་སྲེད་ཀྱིས།།
འདྲ་མིན་མངལ་སྒོར་གྲངས་མེད་ཉུལ་བའི་མཐར།།
ཚོགས་དྲུག་གཞིས་སུ་ཆགས་པའི་བེམ་ལུས་ཤིག།
ལན་གཅིག་རྙེད་པ་ཀུན་ཀྱིས་མྱི་བུར་བཏགས།།
༢
བཅུ་གཅིག་གྲངས་ཀྱི་གཉོམ་ལག་ཅུང་རྒྱས་ཚེ།།
འདོད་ཡོན་དུག་གི་མཚོ་མོར་ངོ་འཕྲོད་ནས།།
ཆགས་བྲལ་སེམས་པ་དབེན་ཡང་བསམ་མེད་སྐབས།།
གཏམ་རྒྱུད་འཁྱམ་པོའི་རོ་ཡིས་དགོན་དུ་འཕངས།།
༣
ཕུགས་འདུན་མེད་ལ་དམིགས་པ་བྲལ་བའི་ངང་།།
གཟུངས་སྔགས་ཟློ་སྟེ་གཞོན་པའི་ལང་ཚོའི་དུས།།
རིགས་མཐུན་གླེན་པའི་ཁྱུ་དང་མཉམ་གཅིག་ཏུ།།
སྐུད་སྣེ་བཞིན་དུ་སྟོངས་ཤིང་དབྱིངས་སུ་ཟགས།།
༤
གྲུང་བོའི་བཞིན་དང་ལུས་ཀྱི་འཁྲི་ཤིང་ལ།།
རྒུད་ཅིང་གོག་པའི་རང་རྟགས་གསལ་བའི་སྐབས།།
གསར་དུ་རིག་སྨྲ་བཀྲ་བའི་སྐྱེད་ཚལ་འཇིངས།།
གོམ་སྟབས་བསྒྱུར་བའི་ཚུལ་དེ་སད་རྟགས་ཉིད།།
༥
འབྱུང་ཁམས་སྒྱུ་ལུས་སྨིན་པའི་རྩེར་སོན་ཡང་།།
ཅི་ཞིག་འཚོལ་འདོད་མིག་ཟུང་ཀེམ་ཀེམ་གྱིས།།
ལྐོག་གྱུར་གསང་བ་རེ་རེའི་སྣང་བརྙན་དེ།།
མཚོན་པའི་ཡིག་གཟུགས་རྩིས་རྡེལ་བཞིན་དུ་དེད།།
༦
ཚར་དུ་དངར་བ་གཙང་བོའི་རླབས་རིས་ལྟར།།
བློ་གྲོས་ཟབ་མོས་འགུལ་སྐྱོད་རིང་བསྟེན་ཚེ།།
ལེགས་ཚོགས་རི་ལ་ཉེས་དམིགས་ཆབ་འཁྱིལ་བའི།།
གཏམ་རྒྱུད་གས་རལ་སྟོང་གི་རེག་བྱ་ཚོར།།
༧
དེ་ལྟར་ན་ཡང་ཡ་ཐོག་ཆུ་ཀླུང་ལས།།
འབབ་པའི་དག་སྣང་སྐྱུར་རྩིའི་བྲོ་བ་དེ།།
ཡང་ཡང་བསྟེན་ནས་སེམས་ཀྱི་རྒྱུན་གསོས་ཀྱང་།།
ནམ་ཞིག་ཤྭ་འོད་ཐོལ་དུ་ཞོགས་པ་བཞིན།།
༨
རིང་བའི་བསམ་གཞིག་ལུ་གུའི་རྒྱུད་བསྐྱངས་མཐར།།
ལུང་ཁུག་རེ་ན་སྐད་གྲགས་ཅུང་འཕུར་བའི།།
དགོན་གྲྭ་རེ་ལ་འགྲམ་ཆུ་ལྡིང་ཞིང་བརྒྱུགས།།
ཅུང་ཟད་འགོར་རྗེས་སྨྲེང་བ་དང་བཅས་གྱེས།།
༩
ལུང་ཚིག་སྐམ་ཟློ་བྱེད་པའི་ཆོས་རའི་གནས།།
འདི་ཕྱིའི་ཁ་སྟབས་ཕྲ་བའི་རྩེར་སོན་པའི།།
ཚུལ་དེ་མཐོང་བས་སྐྱེ་བོའི་རིག་གནས་འདི།།
མ་བླངས་ཟློག་མེད་དུས་ཀྱི་ཁྲིམས་སུ་གོ།།
༡༠
ཁ་མང་སྐྱེ་བོ་འཚོགས་པའི་དོ་ར་ན།།
ཚད་མར་རློམ་པའི་བརྗིད་མདངས་དཀྲིས་པ་ཡི།།
ག་བུར་གདོང་ལ་བརྩེ་བའི་སྟོན་ཆེན་རེ།།
ཡོད་ཀྱང་བསྟེན་འདོད་ཡི་ག་བདག་མ་སྐྱེས།།
༡༡
མཁར་གྲོང་རེ་རེའི་མཁའ་དབུགས་དྭངས་སྙིགས་ཀྱིས།།
དོག་དཀྱེལ་མི་ཡི་སེམས་ཁ་མི་མཐུན་ཡང་།།
གཅིག་མཐུན་ངོ་སྲུང་ཕྱོགས་སུ་དགྱེས་ཚུལ་དེ།།
མ་གཟས་གཅིག་ཏུ་བབས་པའི་མདེ་འུ་ཉིད།།
༡༢
བྲག་སྐྱིབས་ཉི་ཚེ་ཞིག་གི་དྲོད་ཐིགས་ལ།།
སྲེད་པའི་འདུ་ཤེས་བམ་ཁ་སྟུག་གྱུར་ན།།
གཅན་བུའི་གོས་ཀྱིས་གཡོགས་པའི་གདོང་མདོག་དེ།།
སུ་ལ་ཕུལ་ན་མཆོད་པའི་རྫས་སུའང་འགྲོ།།
༡༣
ཁོ་བོར་རིང་ནས་བག་ཆགས་བཞག་ཚུལ་གྱིས།།
མི་འདོད་བཀུར་བ་གཤིས་དང་མཐུན་མིན་པས།།
བདེ་སྐྱིད་སིལ་ཤ་ཙམ་གྱི་འཇམ་གཟུགས་ལ།།
སྒལ་ཚིགས་རྣོ་ཡི་འཁྲི་ཤིང་གཅག་མྱོང་མེད།།
༡༤
དེས་ཕྱིར་རེ་ཞིག་དམིགས་མེད་ལོང་པ་བཞིན།།
རྨི་ལམ་རུམ་གང་ཁུར་ནས་གྱར་བ་ལ།།
ཡུལ་གྱིས་སྨོད་ཚིག་མེ་ལྕེ་དམར་པོ་དེས།།
སེམས་ཀྱི་ལྗོན་པ་བསྲེགས་པ་བགྲང་ནུས་མིན།།
༡༥
རིང་བའི་ལས་དང་སྨོན་ལམ་བརྟས་པ་ཡིས།།
ཨུདྤལ་དབྱངས་ཀྱིས་མགྲིན་པར་བརྒྱན་པའི་རྩེར།།
དོན་གྱིས་འགྱིང་བ་༧དགེ་འདུན་ལྷུན་གྲུབ་ཀྱི།།
གསུང་གི་བདུད་རྩི་མྱོང་བའི་དགའ་སྟོན་ཤར།།
༡༦
སྡང་དང་ཆགས་པའི་སྙིགས་མ་དག་པ་ལ།།
དགེ་ལེགས་འདབ་མ་དཀར་པོ་བྱུགས་པ་ཡི།།
ལེགས་ཉེས་ཐིག་ལེ་གསལ་བའི་ང་རོ་ཅན།།
ཅི་འདོད་བསྩལ་བས་ཡིད་ཀྱི་བརྟན་པ་དྲངས།།
༡༧
ལྷག་པར་འཛམ་གླིང་རིག་གནས་ཞིང་ཁམས་ཁྲོད།།
གྲལ་འགོར་དབང་བ་ངག་རིགས་སྒྱུ་རྩལ་གཞུང་།།
ཚེགས་ཆུང་དོན་ཆེན་རྟོགས་པའི་མན་ངག་གིས།།
བསྐྱངས་བས་སྟོན་པ་གཞན་ལ་ཆགས་པ་སྤངས།།
༡༨
བྱིན་རླབས་འོ་མའི་རྡུལ་གྱི་ཟེགས་མ་ཡིས།།
ཡུན་རིང་བྲན་པས་སེམས་ཀྱི་ཚང་ཚིང་ལ།།
ལྗང་མདོག་གཡུ་ལོ་དུད་པ་འབྲས་བུའི་དཔལ།།
གཡུར་དུ་ཤར་བའི་སྐལ་བ་ལེགས་པར་མཐོང་།།
༡༩
ཡུན་རིང་དཔྲལ་བར་ཉར་བའི་རྨི་ལམ་ལ།།
བརྗིད་པའི་བཀྲག་མདངས་ཅུང་ཟད་བརྟས་ཚུལ་གྱིས།།
ལྗང་མྱུག་སོར་གང་འབུས་པའི་བདེ་གཟུགས་དེ།།
སྐུ་བཞིའི་རྒྱལ་ཐབས་ཟིན་འདྲའི་དགའ་བ་འཕྱོ།།
༢༠
ད་ནི་འདོད་ལྷའི་མདའ་ལྔ་ཕོག་པས་ཡིད།།
སྨྱོས་ཤིང་སྟོང་གཏམ་ཕྱུར་བུར་ཆགས་པ་ཡིས།།
མི་ཚེའི་རྒྱུན་ཐག་ཟད་པའི་ཟངས་མདོག་སྐྲ།།
རིགས་ཀྱི་རྐང་འདྲེན་སློབ་མ་གཏན་མི་བྱེད།།
༢༡
བློ་ལྡོག་རྣམ་བཞིའི་གྲངས་ལ་བློ་རྩལ་རྨོངས།།
བསམ་ངན་སོལ་བ་ནག་པོའི་གཟུངས་གཞུག་ཅན།།
བྱིང་རྒོད་གཉིད་སོགས་འདྲེས་པའི་ཏིང་འཛིན་སྒོམ།།
བསྟེན་པའི་ཕྱི་བའི་རྟུལ་ཞུགས་ལེན་འདོད་མེད།།
༢༡

